
Звышнатуральныя істоты славянскага фальклору ў заходнееўрапейскіх і амерыканскіх даследаваннях

Анатацыя: У артыкуле прадстаўлены агляд некаторых еўрапейскіх і амерыканскіх даследаванняў, прысвечаных вобразам звышнатуральных істот у казачным і міфалагічным фальклоры славян. Прааналізаваны працы М. Кропей (Славенія), Дж. Л. Конрада (ЗША), І. Кёлер-Цюльх (Германія) і інш.
Summary: The article presents an overview of some European and American research into supernatural beings of Slavic folk tales and mythology. The author discusses the works of Monika Kropej (Slovenia), Joseph L. Conrad (USA), Ines Köhler-Zülch (Germany) and others.

Акрамя шматлікіх багоў, старажытныя славяне верылі ў існаванне звышнатуральных істот, якія мелі розны выгляд і розныя назвы, у залежнасці ад моўных адметнасцяў той ці іншай нацыі і сістэмы транслітэрацыі. Вывучэнню такіх істот прысвечаны шэраг прац еўрапейскіх і амерыканскіх даследчыкаў.
Сярод найбольш значных прац аглядавага характару варта вылучыць манаграфічнае даследаванне славенскага этнолага і фалькларыста М. Кропей (Monika Kropej) “Звышнатуральныя істоты славенскіх міфаў і народных казак” [4]. Даследаванне ўяўляе сабой падрабязны агляд больш за 150 вобразаў звышнатуральных істот славенскага фальклору. У якасці крыніцы даследавання аўтар выкарыстоўвае пераважна казачны фальклор, разглядаючы яго, у тым ліку, у гістарычным і літаратурным кантэксце, і праводзячы яго кампаратыўны аналіз з фальклорам іншых еўрапейскіх (радзей нееўрапейскіх) культур. Даследчыца звяртае асаблівую ўвагу на рэгіянальную спецыфіку – шматлікія вобразы, якія існуюць толькі ў пэўным рэгіёне (рэгіёнах) ці маюць розныя назвы. Напрыканцы прыведзены слоўніх звышнатуральных істот з кароткім аглядам іх асноўных функцый.
У артыкуле славутага амерыканскага славіста, прафесара Дж. Л. Конрада (Joseph L. Conrad) “Міфічныя істоты мужчынскага полу ў паўднёвых славян” [1] даследаваны традыцыйныя павер’і паўднёвых славян, звязаныя з вобразамі хатніх духаў-абаронцаў і злосных духаў палёў, лясоў, балотаў, рэк і азёраў. Аўтар адзначае, што ў паўднёваславянскім фальклоры пераважалі пэўныя міфічныя істоты, уласцівыя таксама іншым славянскім народам, але страчаныя ўсходнімі і заходнімі славянамі напрыканцы ХІХ стагоддзя, у той час як паўднёвыя славяне захавалі іх да пачатку Другой сусветнай вайны, а ў асобных аддаленых рэгіёнах і даўжэй.
Сярод найбольш яскравых адметнасцяў паўднёваславянскай міфалогіі Дж. Конрад вылучае т.зв. “дваістую інтэрпрэтацыю”, калі адной і той жа звышнатуральнай істоце надаваліся як станоўчыя, так і адмоўныя рысы. Так, напрыклад, большасць змей лічыліся ўвасабленнем дэманаў, якія жылі ў падземным каралеўстве, але белая змяя, якая даволі рэдка трапляла на вочы людзям, жыла пад ганкам ці каля хаты (падобна дамавіку ў рускай культуры) і ўвасабляла дух заснавальніка роду. Згодна павер’ям, белая змяя не толькі лавіла мышэй і адганяла іншых, небяспечных змей, але і забяспечвала гаспадарам шанцаванне і дабрабыт.
Разглядаючы паўднёваславянскую міфалогію пасляваенных часоў, Дж. Конрад адзначае, што звышнатуральныя істоты ў гэты перыяд з’яўляліся неад’емнай часткай сістэмы павер’яў пераважна вясковага насельніцтва. Найбольш яскравым прыкладам гэтага даследчык называе ляснога духа веда, праводзячы паралель паміж ім і лешым у рускім фальклоры. Інтэрпрэтацыя вобраза веда – як і разгледжанага вышэй вобраза змяі – мае дваісты характар. Веды насялялі лес, які здаўна лічыўся прамежкавай тэрыторыяй паміж зямным і “іншым” светам. Па мясцовай традыцыі, існавалі як злыя, так і добрыя веды. Першыя мелі дэманічнае паходжанне, звычайна пазбягалі людзей і заставаліся ў лясах, таму называліся “лясныя веды” і маглі зрабіць шкоду чалавеку, які заблукаў у лесе. У сваю чаргу, добрыя веды дапамагалі людзям. Кожная гаспадарка мела ўласнага веда, які ахоўваў яе ад непагадзі і небяспечных з’яў прыроды. 
Яшчэ адзін дух – вадзянік, жыве ў вадаваротах і іншай глыбокай вадзе. Пра тапельцаў звычайна казалі, што іх схапіў вадзянік альбо забраў у сваё падводнае каралеўства. У Сербіі водны дух вядомы як “злыдзень”, альбо “д’ябал”. Людзі лічылі, што нават прамаўляючы яго імя, можна наклікаць небяспеку, таму называлі вадзяніка “той стары” альбо “той маленькі чалавечак”.
Значна меншая пагроза зыходзіла ад харвацкага “врага”, альбо “д’ябла”. На яго можна было натрапіць у лесе, на лузе ці на сцяжынцы, але найчасцей на скрыжаваннях дарог (там жа нярэдка сустракаліся вядзьмаркі). Гэтая дэманічная істота ніколі не наважвалася ўвайсці ў храм, але часта хавалася на суседніх могілках.

Акрамя разгледжаных вышэй звышнатуральных істот, Дж. Конрад закранае ў сваім даследаванні вобразы вампіраў, воўка-пастуха, духаў персаніфікаваных захворванняў, з’яў прыроды і жывёл.

Значная колькасць прац еўрапейскіх і амерыканскіх даследчыкаў прысвечаны таксама вобразам асобных звышнатуральных істот. Адзін з найбольш пашыраных – вобраз Бабы Ягі і падобныя да яе. У артыкуле “Баба Яга, вядзьмарка са славянскіх казак” польская даследчыца, прафесар М. Алешкевіч-Перальба (Małgorzata Oleszkiewicz-Peralba) адзначае, што ў славянскіх народаў Еўразіі існуе старажытная багіня, якая мае шмат агульнага з індзійскай багіняй смерці і разбурэння Калі, бразільскай Памбагірай і мексіканскай Санта Муэртэ. Даследчыца дэманструе варыятыўнасць імя Бабы Ягі ў розных мовах і сцвярджае, што, нягледзячы на распаўсюджанае ўяўленне пра гэты вобраз як перажытак старажытных рэлігійных і рытуальных практык, на сённяшні дзень гэта выключна казачны і фальклорны персанаж, брыдкая старая, якая палохае дзяцей [5].
Тыповае апісанне Бабы Ягі і яе асяроддзя прыведзена ў артыкуле І. Кёлер-Цюльх (Ines Köhler-Zülch) “Славянскія казкі”, змешчаным у “Грынвудскай энцыклапедыі народных і чароўных казак”. Аўтар артыкула таксама адзначае амбівалентнасць вобраза гэтага персанажа: яна можа як дапамагчы галоўнаму герою, так і зашкодзіць яму.
Сярод іншых звышнатуральных антаганістаў даследчыца разглядае вобразы дракона і Кашчэя Несмяротнага, а таксама вадзяных духаў – персанажаў чэшскага казачнага фальклору, – якія зацягваюць галоўных герояў, найчасцей дзяўчат, пад ваду. 
І. Кёлер-Цюльх звяртаецца таксама да вобраза русалкі – жаночага дэманічнага вобраза, найбольш распаўсюджанага ў беларускім і ўкраінскім фальклоры. Лічылася, што русалкамі –  духамі вады, лесу ці поля – становяцца нябожчыкі жаночага полу, якія памерлі “нячыстымі” – жанчыны-тапельніцы, незамужнія дзяўчаты і нехрышчоныя дзеці [3].
Да вобраза русалкі ў славянскім фальклоры звярталіся і іншыя даследчыкі. Так, чэшскі даследчык Ю. Дында (Jiří Dynda) вызначае ўсходнеславянскіх русалак як звышнатуральных істот, звычайна звязаных з вадой і смерцю. Аналізуючы іх функцыі і сацыякультурнае асяроддзе, Ю. Дында уводзіць вобраз русалкі ў сімволіку ўсходнеславянскага фальклору, дэманструючы непарыўную ўзаемасувязь паміж адзначаным персанажам і царкоўным годам у праваслаўнай культуры, у прыватнасці тыднем пасля Троіцы. У выснове аўтар сцвярджае, што гэтыя жанчыны-здані ўяўляюць сабой сімвалічнае ўвасабленне бясконцай незавершанасці, якая штогод адраджаецца нанова, каб пачаць новы сельскагаспадарчы і царкоўны гадавы цыкл [2].
Прыведзеныя вышэй прыклады, безумоўна, не ахопліваюць увесь дыяпазон еўрапейскіх і амерыканскіх даследаванняў, прысвечаных вобразам звышнатуральных істот у славянскім фальклоры, але дазваляюць уявіць яго геаграфічную шырыню і асноўную праблематыку, у якую ўваходзяць намінацыя персанажаў, іх знешні выгляд і функцыі, а таксама падабенсттвы і адрозненні ў розных славянскіх і неславянскій культурах.

